
Annotatsiya: Ushbu maqolada O‘zbekiston Respublikasining 
“Davlat-xususiy sheriklik to‘g‘risida”gi Qonunining maqsadi, mintaqaviy 

transport infratuzilmasini rivojlantirishda davlat-xususiy sheriklik 

mexanizmlarining qo‘llanilishi, uning turlari va ustuvor yo‘nalishlari 
tadqiq etilgan. Shuningdek, mintaqalarda 2030 yilgacha transport 
sohasida davlat-xususiy sheriklik asosida amalga oshiriladigan loyihalar 

tahlili, transport infratuzilmasini jahon standartlariga muvofiq ravishda 
rivojlantirish tizimlari, avtomobil yo‘llarini modernizatsiya qilish asosida 
uni yuqori tezlikda harakatlanishi mumkin bo‘lgan pulli avtomagistralga 

aylantirish imkoniyatlari bayon etilgan.  

Kalit so‘zlar: davlat-xususiy sheriklik, transport infratuzilmasi, 
transport tizimi, pulli avtomobil yo‘llari, modernizatsiya qilish, 

avtomagistral, xususiy tadbirkorlik, ustuvor yo‘nalishlar loyiha, hudud. 

ПРИМЕНЕНИЕ МЕХАНИЗМОВ ГОСУДАРСТВЕННО-

ЧАСТНОГО ПАРТНЁРСТВА В РАЗВИТИИ РЕГИОНАЛЬНОЙ 

ТРАНСПОРТНОЙ ИНФРАСТРУКТУРЫ И ИХ 

ПРИОРИТЕТНЫЕ НАПРАВЛЕНИЯ 
Аннотация: В данной статье исследуются цели Закона 

Республики Узбекистан «О государственно-частном партнёрстве», 
применение механизмов ГЧП в развитии региональной 
транспортной инфраструктуры, их виды и приоритетные 
направления. Также проведён анализ проектов в транспортной 

сфере, которые будут реализованы на основе государственно-
частного партнёрства до 2030 года в регионах, раскрываются 

возможности развития транспортной инфраструктуры в 

соответствии с международными стандартами, а также 
превращения автомобильных дорог в скоростные платные 
автомагистрали на основе их модернизации. 

Ключевые слова: государственно-частное партнёрство, 
транспортная инфраструктура, транспортная система, платные 
автомобильные дороги, модернизация, автомагистраль, частное 

предпринимательство, приоритетные направления, проект, регион. 

APPLICATION OF PUBLIC-PRIVATE PARTNERSHIP 

MECHANISMS IN THE DEVELOPMENT OF REGIONAL 

TRANSPORT INFRASTRUCTURE AND THEIR PRIORITY 

DIRECTIONS 
Annotation: This article explores the objectives of the Law of the 

Republic of Uzbekistan “On Public-Private Partnership,” the application 

of PPP mechanisms in the development of regional transport 
infrastructure, their types, and priority directions. The article also 
analyzes transport sector projects to be implemented based on PPP 

principles in the regions by 2030, discusses systems for developing 
transport infrastructure in line with international standards, and outlines 
the potential for transforming roads into high-speed toll highways through 

modernization. 

Keywords: public-private partnership, transport infrastructure, 
transport system, toll roads, modernization, highway, private 
entrepreneurship, priority directions, project, region. 

Mintaqalarda transport 

infratuzilmasini rivojlantirishda davlat-

xususiy sheriklik (DXSh) mexanizmlari 

muhim ahamiyatga ega, chunki ular 

davlat budjetiga tushadigan moliyaviy 

yuklamani kamaytirish imkonini beradi. 

Ko‘p hollarda mintaqaviy budjetlar 

transport loyihalarini mustaqil ravishda 

moliyalashtirish uchun yetarli mablag‘ga 

ega emas. DXSh xususiy investitsiyalarni 

jalb qilish orqali budjet mablag‘larini 

iqtisod qilish imkonini yaratadi. Xususiy 

sektor transport infratuzilmasini qurish va 

boshqarish jarayonlarida innovatsion 

texnologiyalar va usullarni qo‘llash, 

shuningdek, ko‘rsatilayotgan xizmatlar 

sifatini oshirishga intiladi. DXSh 

loyihalari davlat xaridlariga asoslangan 

loyihalarga nisbatan tezroq amalga 

oshiriladi, bundan tashqari, loyiha bilan 

bog‘liq bo‘lgan xatarlar davlat va xususiy 

sektor o‘rtasida taqsimlanadi. 

O‘zbekiston Respublikasining 

“Davlat-xususiy sheriklik to‘g‘risida”gi 

Qonunining qabul qilinishi 

mamlakatimizda davlat va xususiy 

tadbirkorlik sub’ektlari o‘rtasida iqtisodiy 

faoliyatning turli yo‘nalishlarida 

munosabatlarni rivojlantirish va tartibga 

solishni nazarda tutadi. Mazkur 

qonunning asosiy maqsadi – davlat-

xususiy sheriklik, shu jumladan 

konsessiyalar sohasidagi munosabatlarni 

huquqiy tartibga solishdan iboratdir[2.]. 

DXSh – amaldagi qonunlar doirasida 

davlatning uzoq muddatli strategik 

vazifalari va maqsadlaridan kelib chiqqan 

holda yuzaga kelishi mumkin bo‘lgan 

turli xil iqtisodiy, siyosiy, ijtimoiy, 

madaniy va boshqa ahamiyatga molik 

ob’ektlarni qurish yoki shu asnodagi 

ijtimoiy xizmatlarni ko‘rsatish uchun 

xususiy sektor bilan amalga oshiradigan 

o‘zaro manfaatli aloqalar majmuidir[1.]. 

Mintaqalarda transport 

infratuzilmasini rivojlantirishda quyidagi 

DXSh mexanizmlari qo‘llaniladi.  

Konsessiya – bu davlat (yoki 

mahalliy hokimiyat) tomonidan xususiy 

kompaniyaga muayyan muddatga davlat 

mulki bo‘lgan resurslardan foydalanish, 

xizmatlar ko‘rsatish yoki infratuzilma 

ob’ektlarini qurish va boshqarish 

huquqini beradigan shartnomaviy 

munosabatdir[8.]. Konsessiya 

shartnomasi odatda muayyan muddatga 

(masalan, 20 yildan 50 yilgacha) tuziladi.  

Keyingi yillarda O‘zbekistonda 

konsessiya mexanizmlarini joriy etishga 

katta e’tibor qaratilmoqda. Transport 

sohasida bir qator istiqbolli konsessiya 

loyihalari rejalashtirilgan yoki amalga 

oshirilish bosqichida. Jumladan, 

Toshkent-Samarqand pullik avtomobil 

yo‘lini qurish loyihasi shular 

jumlasidandir. Bu O‘zbekistondagi 

birinchi yirik konsessiya loyihalaridan 

biri bo‘lib, mazkur loyiha mamlakatning 

ikki yirik shahri o‘rtasidagi transport 

aloqalarini sifat jihatidan yaxshilashga 

qaratilgan. Shuningdek, Toshkent xalqaro 

aeroportini boshqarish va rivojlantirish 

uchun xususiy investorlarni jalb qilish 

rejalashtirilgan. Temir yo‘l 

infratuzilmasini rivojlantirish loyihalari 

ham istiqbolli loyihalar sirasiga kiradi. 

Konsessiya loyihalarini muvaffaqiyatli 

amalga oshirish uchun mustahkam 

qonuniy asosni yaratish, shaffof tender 

jarayonini ta’minlash, puxta shartnomalar 

tuzish va mustaqil nazorat 

mexanizmlarini tashkil etish zarur. 

Operatorlik shartnomalari – bu 

davlat (yoki mahalliy hokimiyat) 

tomonidan xususiy kompaniyaga davlat 

mulki bo‘lgan mavjud infratuzilma 

ob’ektini boshqarish, unga texnik xizmat 

ko‘rsatish va undan tijorat maqsadida 

foydalanish huquqini beradigan 

shartnomaviy munosabatdir[9.]. 

Transport sohasida operatorlik 

shartnomasining turlariga avtobus 

marshrutlarini, temir yo‘l liniyalarini, 

aeroportlarni va pullik avtomo-bil 

yo‘llarini boshqarish kiradi. Operatorlik 

shartnomasining afzallik-laridan biri 

shundaki, u xususiy operatorlarga 

ob’ektni boshqarish bilan bog‘liq 

xarajatlarni o‘z zimmalariga olish 

imkonini beradi. Xususiy operatorlar 

ko‘pincha yangi texnologiya va 

boshqaruv usullarini joriy etish orqali 

ob’ektning samaradorligini va xizmatlar 

sifatini oshiradilar. 

Operatorlik shartnomalarida o‘ziga 

xos kamchiliklar mavjud bo‘lishi 

mumkin. Jumladan, foydani 

taqsimlashdagi kelishmovchiliklar, davlat 

tomonidan operatorning faoliyatini 

yetarlicha nazorat qila olmaslik holatlari, 

shartnoma shartlarining murakkabligi va 

uzoq muddatliligi sababli ularni tuzish va 

boshqarish jarayonidagi qiyinchiliklar 

hamda shartnomalarni tuzishda 

korrupsiya xavfining mavjudligi va 

boshqalar. 

Operatorlik shartnomalarining 

muvaffaqiyatli amalga oshirilishi uchun 

quyidagi shartlarga amal qilish zarur: 

mustahkam qonuniy asosning mavjudligi, 

shaffof tanlov jarayonini ta’minlash, 

puxta shartnoma tuzish, mustaqil 

nazoratni tashkil etish va jamoatchilik 

nazoratini kuchaytirish. Keyingi yillarda 

O‘zbekistonda operatorlik 

shartnomalarini qo‘llash tajribasi tobora 

kengayib bormoqda. Xususan, Toshkent 

xalqaro aeroportini boshqarish uchun 

xususiy operatorni jalb qilish 

rejalashtirilgan. Xulosa qilib aytganda, 

operatorlik shartnomalari davlat va 

xususiy sektor o‘rtasidagi o‘zaro 

manfaatli hamkorlik shakli bo‘lib, u 

mavjud infratuzilma ob’ektlarini samarali 

boshqarish, xizmatlar sifatini oshirish va 

budjet mablag‘larini iqtisod qilish 

imkonini beradi. 

Qurish-Boshqarish-Topshirish 

(QBT) loyihalari (inglizcha Build-

Operate-Transfer - BOT) [10.]. - davlat 

va xususiy sektor o‘rtasidagi o‘zaro 

hamkorlikning bir shakli bo‘lib, unda 

xususiy kompaniya (konsessioner) davlat 

tomonidan belgilangan texnik talablarga 

muvofiq infratuzilma ob’ektini barpo 

etadi, undan shartnomada belgilangan 

muddat davomida tijorat maqsadlarida 

foydalanadi (boshqaradi) va shartnoma 

muddati tugagandan so‘ng ob’ektni davlat 

tasarrufiga topshiradi. 

QBT loyihasining asosiy xususiyati 

shundaki, xususiy kompaniya loyihani o‘z 

mablag‘lari yoki qarz mablag‘lari 

hisobidan moliyalashtiradi. Ob’ektdan 

olingan daromaddan foydalanadi 

(masalan, yo‘l haqi, to‘lovlar, xizmatlar 

uchun to‘lovlar). Shuningdek, loyiha 

bilan bog‘liq bo‘lgan xatarlar davlat va 

xususiy kompaniya o‘rtasida 

taqsimlanadi. QBT loyihalari turli 

sohalarda, xususan, transport sohasida 

pullik avtomobil yo‘llari, temir yo‘llar, 

aeroportlar, ko‘priklar va tunnellar 

qurishda keng qo‘llanilishi mumkin. 

Keyingi yillarda O‘zbekistonda QBT 

loyihalarini qo‘llash tajribasi tobora 

kengayib bormoqda. Xususan, Toshkent-

Samarqand pullik avtomobil yo‘li QBT 

loyihasi sifatida amalga oshirilmoqda. 

Ushbu loyihaning muvaffaqiyatli amalga 

oshirilishi uchun mustahkam qonuniy 

asosni yaratish, shaffof tanlov jarayonini 

ta’minlash, puxta shartnomalar tuzish va 

mustaqil nazoratni tashkil etish zarur. 

Qurish-Egalik Qilish-

Boshqarish-Topshirish (QEBT) 

loyihasi (inglizcha: Build-Own-

Operate-Transfer - BOOT) [11.]. - bu 

davlat va xususiy sektor o‘rtasidagi 

shartnomaviy kelishuv bo‘lib, unda 

xususiy tashkilot davlatning texnik 

talablariga binoan loyihani 

moliyalashtiradi, quradi, unga egalik 

qiladi, boshqaradi va shartnoma muddati 

tugagandan keyin davlatga topshiradi. 

QEBT loyihalarining afzalliklari sifatida 

xususiy investorlarning infratuzilma 

ob’ektlarini qurishga o‘z mablag‘larini 

kiritishi, yangi texnologiyalar va 

boshqaruv usullarini joriy etish orqali 

samaradorlik va xizmatlar sifatini 

oshirishi qayd etiladi. Shuningdek, QEBT 

loyihalari davlat xaridlariga nisbatan 

tezroq amalga oshirilishi mumkin. Loyiha 

bilan bog‘liq xatarlar davlat va xususiy 

sektor o‘rtasida taqsimlanadi. 

QEBT loyihalarida o‘ziga xos 

kamchiliklar ham mavjud. Xususan, 

shartnomalarning murakkabligi va uzoq 

muddatliligi sababli ularni tuzish va 

boshqarishda qiyinchiliklarga duch kelish 

mumkin. Loyiha bilan bog‘liq xavflarni 

to‘g‘ri baholash va taqsimlashdagi 

muammolar, kompaniya xizmatlar yoki 

resurslar narxlarini sun’iy ravishda 

oshirishi mumkinligi, davlatning xususiy 

kompaniya faoliyatini yetarlicha nazorat 

qila olmasligi, shartnomalarni tuzishda 

korrupsiya xavfi mavjudligi shular 

jumlasidandir. Shu sababli ham 

loyihalarni muvaffaqiyatli amalga 

oshirish uchun, birinchi navbatda, 

loyihalarni tartibga soluvchi aniq va 

shaffof qonunchilik bazasi yaratilgan 

bo‘lishi shart. 

Konsessionerni tanlash jarayonida 

shaffoflikni ta’minlash muhim 

ahamiyatga ega. Davlat va konsessioner 

o‘rtasidagi huquq va majburiyatlarni aniq 

belgilovchi puxta shartnoma ishlab 

chiqilishi lozim. Loyiha bilan bog‘liq 

xatarlarni davlat va xususiy sektor 

o‘rtasida adolatli taqsimlash, shuningdek, 

konsessioner faoliyatini mustaqil nazorat 

qilish va jamoatchilik nazoratini 

ta’minlash zarur. O‘zbekistonda (QEBT) 

loyihalarini qo‘llash tajribasi endigina 

shakllanib bormoqda. Mamlakat ushbu 

turdagi loyihalarni amalga oshirish uchun 

qulay investitsion muhit yaratishga 

intilmoqda. 

Mintaqalarda DXSh asosida 

transport infratuzilmasini rivojlan-tirishda 

quyidagi ustuvor yo‘nalishlarga e’tibor 

qaratish maqsadga muvofiq: 

 yo‘llarni qurish va ta’mirlash 

yo‘nalishi. Mintaqaviy ahamiyatga ega 

bo‘lgan avtomobil yo‘llarini qurish va 

ta’mirlash loyihalari DXSh 

mexanizmlarini qo‘llash uchun muhim 

ob’ekt hisoblanadi. Pul to‘lanadigan 

avtomobil yo‘llarini qurish ham DXSh 

uchun istiqbolli yo‘nalishdir. 

 avtovokzallar va avtostansiyalarni 

modernizatsiya qilish yo‘nalishi. 

Avtovokzal va avtostansiyalarni 

zamonaviy talabga javob beradigan qilib 

qayta qurish va jihozlash DXSh vositasida 

amalga oshirilishi mumkin. 

 transport-logistika markazlarini 

qurish yo‘nalishi. Mintaqalarda transport-

logistika markazlarini qurish yuk 

oqimlarini samarali boshqarishga xizmat 

qiladi. 

 aeroportlarni modernizatsiya qilish 

yo‘nalishi. Mintaqaviy aeroportlarni 

modernizatsiya qilish va ularning texnik 

imkoniyatlarini kengaytirish DXSh 

mexanizmlari orqali amalga oshirilishi 

mumkin. 

 jamoat transportini rivojlantirish 

yo‘nalishi. Shaharlarda jamoat transporti 

tizimlarini (avtobuslar, tramvaylar, 

trolleybuslar) rivojlantirish va 

modernizatsiya qilish DXSh asosida 

amalga oshirilishi mumkin. 

Mintaqalarda transport 

infratuzilmasini rivojlantirishda DXSh 

mexanizmlaridan foydalanish budjet 

mablag‘larini iqtisod qilish, 

innovatsiyalarni rag‘batlantirish, 

loyihalarni amalga oshirish muddatlarini 

qisqartirish, xatarlarni taqsimlash va 

yuqori sifatli xizmatlarni ta’minlash 

imkonini yaratadi[7.5 B.]. Mintaqaviy 

avtomobil yo‘llarini qurish va ta’mirlash, 

avtovokzallar va avtostansiyalarni 

modernizatsiya qilish, transport-logistika 

markazlarini qurish, aeroportlarni 

modernizatsiya qilish va jamoat 

transportini rivojlantirish kabi 

yo‘nalishlar DXSh mexanizmlarini 

qo‘llash uchun ustuvor hisoblanadi. 

O‘zbekiston Respublikasi 

Prezidentining 2024–2030 yillarda 

davlat-xususiy sheriklikni rivojlantirish 

chora-tadbirlari to‘g‘risidagi qarori 

hududlarda yuqori iqtisodiy o‘sishni 

ta’minlash maqsadida joylarda zarur 

bo‘lgan ijtimoiy va iqtisodiy 

infratuzilmani rivojlantirishga qaratilgan 

bo‘lib, ushbu qarorga muvofiq 2024–

2026 yillarda ustuvor davlat-xususiy 

sheriklik loyihalarini amalga oshirish 

bo‘yicha chora-tadbirlar rejasi, 

shuningdek, 2024–2030 yillarda davlat-

xususiy sheriklik asosida amalga 

oshiriladigan loyihalar dasturi ishlab 

chiqildi[4.]. 

Keyingi yillarda O‘zbekiston 

transport infratuzilmasini takomil-

lashtirish orqali mintaqalar o‘rtasida 

transport aloqalarini rivojlantirishga katta 

e’tibor qaratmoqda. Xususan, 2030 

yilgacha milliy transport tizimini 

rivojlantirish rejalari doirasida hukumat 

mamlakat bo‘ylab transport aktivlarini 

rivojlantirish bo‘yicha bir qator 

loyihalarni amalga oshirishni maqsad 

qilgan. Mazkur chora-tadbirlar mahalliy 

aholining ijtimoiy farovonligini 

oshirishga va mamlakat iqtisodiyotiga 

ijobiy ta’sir ko‘rsatishi kutilmoqda. 

Barcha davlatlarning ijtimoiy-

iqtisodiy rivojlanishida tezkor, xavfsiz va 

barcha fasllarda ham yo‘lovchi va yuk 

tashishni mamlakat hududlari orasida 

ham, mamlakat tashqarisida ham 

ta’minlashga qodir bo‘lgan avtomobil va 

temir yo‘llarining samarali tizimi bo‘lishi 

muhim ahamiyatga ega. O‘zbekiston 

Respublikasi Moliya vazirligi huzuridagi 

Davlat-xususiy sheriklikni rivojlantirish 

agentligi 340 km uzunlikdagi Toshkent-

Andijon pullik avtomobil yo‘lini qurish 

bo‘yicha dastlabki texnik-iqtisodiy asos 

Jahon banki konsultantlari tomonidan 

ishlab chiqilganini ma’lum qildi[12.]. 

Toshkent-Andijon avtomobil yo‘lini 

modernizatsiya qilish asosida uni yuqori 

tezlikda harakatlanish mumkin bo‘lgan 

avtomagistralga aylantirish imkoniyati 

yaratiladi. 

Bugungi kunda Farg‘ona vodiysi 

viloyatlarini O‘zbekiston 

Respublikasining boshqa mintaqalari 

bilan bog‘laydigan yagona avtomobil 

yo‘li mavjudligi sababli, ushbu loyiha 

strategik ahamiyatga ega bo‘lishi 

mumkin. Yangi avtomagistral 

mamlakatning aholisi eng zich joylashgan 

qismining boshqa mintaqalar bilan 

transport aloqasini yaxshilashga xizmat 

qiladi. Mutaxassislarning fikriga ko‘ra, 

yangi avtomagistral foydalanishga 

topshirilgandan so‘ng Toshkentdan 

Andijongacha bo‘lgan safar vaqti 

taxminan 2 soatga qisqaradi va yo‘l 

harakati jarayoni jahon standartlariga 

javob beradigan infratuzilma tufayli 

ancha qulay va xavfsiz bo‘ladi. 

Loyiha qo‘shni davlatlar bilan 

tranzit aloqalarni va savdo logistikasini 

yaxshilashga ham xizmat qiladi. Xususan, 

avtomagistral O‘zbekiston Respublikasini 

Qirg‘iziston va Xitoy bilan bog‘lab, yangi 

Toshkent-O‘sh-Irkeshtam xalqaro tranzit 

koridorining tarkibiy qismiga aylanishi 

kutilmoqda[13.]. Mazkur yo‘lak 

mamlakat hududi bo‘ylab o‘tadigan eng 

muhim savdo yo‘llaridan biri hisoblanadi. 

Avtomagistralning qurilishi O‘zbekiston 

va Xitoy o‘rtasidagi yuklarning tranzit 

vaqtini 8-10 kundan 2 kungacha 

qisqartiradi, shuningdek, mahalliy 

mahsulot va xom ashyo ishlab 

chiqaruvchilari uchun yangi xalqaro 

bozorlarga chiqishni osonlashtiradi[12.]. 

Shuningdek, ushbu avtomobil yo‘lini 

qurilishi minglab yangi ish o‘rinlarini 

yaratishga, jumladan, transport yo‘lagi 

bo‘ylab yashovchi aholi uchun yangi ish 

joylarining ochilishiga yordam beradi. 

O‘zbekiston Respublikasi 

hukumati ushbu loyihani DXSh asosida 

amalga oshirishni rejalashtirgan, ya’ni 

avtomobil yo‘lini qurish va undan 

foydalanish huquqi tegishli xalqaro 

tajribaga ega bo‘lgan xususiy investorga 

topshiriladi. Ushbu DXSh loyihasi 

O‘zbekiston Respublikasi transport 

sohasidagi birinchi loyihadir. Kelajakda 

bu kabi loyiha butun mamlakat bo‘ylab 

shu kabi loyihalarni amalga oshirish 

uchun istiqbolli model bo‘lib xizmat 

qilishi mumkin. 

Hozirgi vaqtda yangi 

avtomagistralda transport vositalari uchun 

yo‘l haqi narxi aniq belgilanmagan. 

Toshkent-Andijon pullik avtomobil 

yo‘lidan foydalanish narxi texnik-

iqtisodiy tadqiqotlar natijalari va uni 

qurish bo‘yicha o‘tkaziladigan xalqaro 

tender asosida aniqlanadi. Yangi 

avtomagistral to‘liq foydalanishga 

topshirilgandan so‘ng undan foydalanish 

uchun tariflar e’lon qilinadi. Ta’kidlash 

joizki, xalqaro tanlov o‘tkazilib, yo‘lni 

qurish va ekspluatatsiya qilish bo‘yicha 

xizmatlar uchun hukumatga eng yaxshi 

narxni taklif qilgan investor bilan tegishli 

shartnoma imzolangandan keyingina 

tariflar aniqlanadi. Biroq, Jahon banki 

vakillarining ekspert baholashlariga 

ko‘ra, avtomagistraldan yengil 

avtomashinalarning foydalanish narxi 5–7 

AQSh dollari ekvivalentida, yuk 

mashinalari va avtobuslar uchun esa 15 

AQSh dollari ekvivalentida bo‘lishi 

taxmin qilinmoqda[12.]. 

Toshkent-Andijon pullik avtomobil 

yo‘lining qurilishi 6 yil 3 oy davom etishi 

rejalashtirilgan. Loyiha doirasida umumiy 

uzunligi 33 km bo‘lgan 10 ta tunnel 

quriladi, ulardan eng uzuni 6,8 km ni 

tashkil etadi. Pullik yo‘l qurilishi 

natijasida Toshkent va Andijon shaharlari 

o‘rtasidagi safar vaqti 2 soat 14 daqiqaga 

qisqarishi kutilmoqda. Mavjud 

ma’lumotlarga ko‘ra, yo‘lning 64% qismi 

yangidan quriladi, 36% qismi esa 

rekonstruksiya qilinadi. Umumiy uzunligi 

314 km bo‘lgan yo‘l 6 ta harakatlanish 

yo‘lagidan iborat bo‘ladi[13.]. Avtomobil 

yo‘li sement-beton qoplamasiga ega 

bo‘ladi. 

Loyiha quyidagi uch bosqichda 

amalga oshiriladi: birinchi bosqichda 

Toshkent-Angren (78 km) yo‘li, ikkinchi 

bosqichda Angren-Pop (93 km) yo‘li, 

uchinchi bosqichda esa Pop-Andijon (143 

km) qismlari quriladi. Shuningdek, ushbu 

loyihada yo‘ldan foydalanuvchilarning 

vaqtini qisqartirish maqsadida Qamchiq 

dovoni orqali tunnel qurish ham ko‘zda 

tutilgan. 2024 yil may oyida Toshkent 

xalqaro investitsiya forumida Toshkent-

Andijon yo‘nalishidagi pulli avtomobil 

yo‘lini qurish qiymati 4,65 milliard AQSh 

dollariga baholandi[12.]. Toshkent-

Andijon pulli avtomobil yo‘lini qurish 

ishlari 2026 yilda boshlanishi va 2032 

yilga borib yakunlanishi mumkin. Mazkur 

yo‘l qurilishi bo‘yicha davlat-xususiy 

sherikchilik kelishuvi 49 yil muddatga 

amal qiladi. 

2024-2030 yillarda transport 

sohasida davlat-xususiy sheriklik 

loyihalarini amalga oshirish bo‘yicha 

tasdiqlangan chora-tadbirlar rejasiga 

muvofiq "Toshkent-Samarqand" pullik 

avtomobil yo‘lini qurish loyihasini 

amalga oshirish ham rejalashtirilgan. 

Loyihaga ko‘ra, 2024 yilning dekabr 

oyida shartnoma imzolanishi, qurilish 

ishlarining boshlanishi va 2028 yilning 

oxirigacha qurilish ishlarini yakunlash, 

shundan so‘ng ob’ektni boshqaruvini 

davlat-xususiy sheriklik asosida xususiy 

operatorga o‘tkazish ko‘zda tutilgan. 

Ushbu loyihaning dastlabki qiymati 2,2 

milliard AQSh dollarini tashkil etadi[13.]. 

Ushbu mablag‘lar hisobidan Avstriyaning 

ILF Consulting Engineers Austria GmbH 

kompaniyasi tomonidan loyihaning 

dastlabki texnik-iqtisodiy asoslari ishlab 

chiqilgan. Ushbu hujjatni ishlab chiqish 

maqsadida Yevropa tiklanish va 

taraqqiyot banki tomonidan 1,5 million 

yevro miqdoridagi mablag‘ ajratilgan. 

Loyiha doirasida xalqaro 

standartlarga javob beradigan 305 km 

uzunlikdagi avtomobil yo‘li 6 tasmali 

"Avtomagistral" texnik talablari asosida 

quriladi. Shuningdek, barcha tutashma va 

inshootlar ustidan yangi ko‘prik va yo‘l 

o‘tkazgichlar qurish hamda intellektual 

transport tizimini o‘rnatish ko‘zda 

tutilgan. Toshkent-Samarqand pulli 

avtomobil yo‘li qurilishi natijasida yo‘l 

qoplamasining yuk ko‘tarish qobiliyati 

xalqaro standartlar bo‘yicha 13 tonna 

hisobida amalga oshiriladi hamda 

avtomobil yo‘lining xizmat qilish muddati 

25 yil etib belgilangan. 

Samarqand, Buxoro va Navoiy 

viloyatlari hududidan o‘tuvchi yangi 

Samarqand-Buxoro tezyurar pulli 

avtomobil yo‘li O‘zbekiston Respublikasi 

Prezidentining 2024 yil avgust oyidagi 

qaroriga muvofiq qurilishi 

rejalashtirilgan[4.]. Loyihaning qiymati 1 

milliard AQSh dollariga baholangan 

bo‘lib, uni 2027–2030 yillarda amalga 

oshirish ko‘zda tutilgan. Bundan tashqari, 

Qashqadaryo viloyatining 

"Taxtaqoracha" dovonida pulli tunnel 

qurilishi rejalashtirilgan. Loyiha 

konsepsiyasini 2025 yil avgust oyiga 

qadar tasdiqlash, 2026 yil fevral oyiga 

qadar xususiy sherikni tanlash va 2026 yil 

dekabr oyiga qadar DXSh shartnomasini 

imzolash vazifasi belgilangan. 

Loyihaning qiymati 100 million AQSh 

dollariga baholanmoqda va uning uzunligi 

4,4 km ni tashkil etadi. Shu bilan birga, 

2025 yil oxiriga qadar Chirchiq shahrida 

60 million AQSh dollari qiymatidagi 

asfaltbeton qoplamali yangi halqa yo‘lini 

qurish ham rejalashtirilgan[4.]. 

Xulosa qilib aytganda, bugungi 

kunda O‘zbekiston Respublikasi 

mintaqalarida transport infratuzilmasini 

jahon standartlariga muvofiq ravishda 

rivojlantirish tizimida sezilarli 

o‘zgarishlar sodir bo‘lmoqda. Ko‘plab 

davlatlarda davlat-xususiy sheriklik 

aloqalari kengayib bormoqda. 

O‘zbekiston Respublikasida ham bu 

jarayon faol kuzatilmoqda. Xalqaro 

tajriba shuni ko‘rsatadiki, bir qator 

rivojlangan mamlakatlar iqtisodiyotida 

xususiy sektor va davlat o‘rtasidagi 

munosabatlarning o‘ziga xos shakllari 

vujudga kelgan. O‘zbekiston 

Respublikasida bozor iqtisodiyotining 

rivojlanib borishi bilan davlatning roli 

sezilarli darajada kamayib bordi va asosiy 

ob’ektlarni boshqarish vazifalari xususiy 

sektorga bosqichma-bosqich o‘tkazila 

boshlandi. 

